Adda ac Efa
[Cofiwch addasu’r dafodiaith a’r eirfa i siwtio’ch ardal leol!]
Cefndir Beiblaidd:
 
“Cei fwyta ffrwyth unrhyw goeden yn yr ardd, ond paid bwyta ffrwyth y goeden sy'n rhoi gwybodaeth am bopeth — da a drwg. (Genesis 2:16b,17)
Daeth pechod i'r byd drwy un dyn, a marwolaeth o ganlyniad i hynny. (Rhufeiniaid 5:12)

Cymeriadau:
3 cymeriad: Adda, Efa, Duw. (Dydyn nhw ddim yn cael eu henwi yn y sgets ond mae angen dau fachgen ac un ferch.) Hefyd un darllenwr i ddarllen rhan o’r Ysgrythur ar y diwedd.
Offer:
Bwrdd yn llawn o fwydydd hyfryd ac un fanana. Allweddi/goriadau. 
Mae Adda ac Efa yn sefyll tu ôl i’r bwrdd. Mae Duw yn yr ochr.
(Addaswch yr eirfa i siwtio’ch dewis chi o fwyd)
Duw:
Mae popeth ar y bwrdd yn dda iawn. Dw i wedi gosod popeth yn ei le, ac mae’r cwbl yn edrych yn ardderchog. Dw i’n fodlon iawn gyda’r gwaith dw i wedi wneud. 


Dw i mor hapus eich bod chi yma (cyfeirio at Adda ac Efa). Dych chi’n edrych yn dda iawn hefyd. Dw i’n falch iawn eich bod chi’n ffrindiau a’ch bod chi’n gwmni da i’ch gilydd.

Adda:
Diolch. Dyn ni’n hapus iawn. Mae ganddon ni bob math o bethau. Dydyn ni ddim yn brin o ddim byd. Ac mae’n grêt cael bod yn ffrindiau mor dda gyda’n gilydd a chyda ti.
Efa: 
Ydy. Diolch am roi popeth ar y bwrdd i ni. Diolch am baratoi mor dda ar ein cyfer ni. 
Duw: 
Dw i am eich gadael chi i fwynhau y bwyd rŵan. Cofiwch fod popeth sy ar y bwrdd i chi. Y mefys, y grawnwin, y creision, y siocled, y bara, y Kit Kat, y sudd oren, y Tango...mae popeth i chi.
Adda:
Diolch. Rwyt ti mor garedig! Rwyt ti mor hael! Fedrwn ni ddim credu dy fod ti mor hael. Dyn ni wedi gwneud dim i haeddu’r wledd/parti yma.
Duw:
Croeso mawr. Mwynhewch. Mae popeth ar y bwrdd i chi – heblaw am y fanana bach yna. Cewch chi fwyta popeth arall - y mefys, y grawnwin, y creision, y siocled, y bara, y Kit Kat, y sudd oren, y Tango... ond plîs peidiwch â bwyta’r fanana. Os gwnewch chi fwyta’r fanana mi fyddwch chi’n mynd yn sâl. 
Adda:
Wnawn ni ddim cyffwrdd y fanana. Mae yna ddigon o bethau eraill ar y bwrdd. Mae’r bwrdd yn orlawn. Mae ganddon ni ddigonedd! 
Duw: 
Welai chi wedyn (exit).
Adda:
Mmmm! Mefys, dw i wrth fy modd hefo mefys.....(Bwyta mefys)
Efa:
Kit Kat! Lyfli. (Bwyta darn o’r siocled)
Adda:
Wwww! Coca Cola – a chreision, ac afalau. (Cymryd diod, agor y pecyn creision, brathu’r afal...)
Efa:
Mars Bar, Cadbury’s Dairy Milk, bisgedi Rich Tea! Dw i ddim yn gwybod lle i ddechrau bwyta (Efa’n bwyta rhywbeth). 
(Tawelwch - y ddau yn bwyta am tua 20 eiliad, eu dwylo’n llawn o ddanteithion, y bwrdd yn orlawn)




Tisio banana?
Adda:
(Gwneud sŵn wrth drio ateb, ei geg’n llawn, methu siarad yn glir)
Efa:
Dw i’n ffansio banana. Dw i’n gwybod ei fod o wedi deud yr awn ni’n sâl os wnawn ni fwyta’r fanana, ond dw i wedi clywed yn wahanol. Dw i wedi clywed fod bananas yn dda i chi. Dw i wedi clywed os bwytawn ni’r fanana y byddwn ni’n mynd yn glyfrach ac yn gryfach nac ydyn ni rwan. Dw i wedi clywed bod y fanana’n ‘ Superfood’.
Beth amdani wyt ti eisiau banana?

Adda:
(Gwneud sŵn wrth drio ateb, ei geg’n llawn, methu siarad yn glir)

Efa:
SUPERFOOD! Meddylia. Os fwytawn ni’r fanana yma mi fyddwn ni’n mynd yn glyfrach ac yn gryfach. Dw i am fwyta’r fanana!

(Tynnu’r croen a stwffio hanner y fanana i’w cheg.)


Ty’d, cymera di ddarn hefyd!

(Stwffio hanner arall y fanana i geg Adda.)

Ar ôl llyncu’r fanana mae Adda ac Efa yn sbïo ar ei gilydd yn syn. Mae ganddyn nhw gywilydd. Mae nhw’n edrych o’u cwmpas mewn panic)

Adda: 

Fydd o’n ôl yn y munud. Well i ni guddio.

(Y ddau yn mynd o dan y bwrdd fel eu bod nhw o’r golwg)

Duw: 


Ble ydych chi?
Adda/ Efa: 

(Codi i sefyll)

Adda: 

Fe glywson ni ti’n dod ac fe aethon ni i guddio.

Duw: 
Nes i roi popeth i chi. Ond dych chi wedi methu a bod yn ufudd. Fydd raid i chi adael, chewch chi ddim bwyta dim un o’r bwydydd yma. Chewch chi ddim dod yn agos at fy mwrdd i eto. I ffwrdd â chi! Mi fydda i’n cloi y drysau tu ôl i chi i wneud yn siŵr na ddewch chi ddim yn ôl.

(Adda ac Efa’n gadael, Duw’n eu dilyn gyda goriadau /allweddi’n ei law)

Darllenydd: Roedd Duw wedi rhoi popeth i Adda ac Efa felly beth ddigwyddodd yng Ngardd Eden? Gwrandwch ar yr adnodau yma o Rhufeiniaid 5, 

Yng Ngardd Eden daeth pechod i'r byd drwy un dyn, a marwolaeth o ganlyniad i hynny. Ac mae pawb yn marw, am fod pawb wedi pechu. Roedd pobl yn marw o gyfnod Adda hyd amser Moses. Roedden nhw'n marw er eu bod nhw ddim wedi pechu yn union yn yr un ffordd ag Adda trwy fod yn anufudd i orchymyn penodol. Mewn rhyw ffordd mae Adda yn fodel o'r Meseia oedd yn mynd i ddod. Ac eto tasen ni'n cymharu'r rhodd o faddeuant gyda throsedd Adda, maen nhw'n wahanol iawn i'w gilydd! Marwolaeth tyrfa enfawr o bobl oedd canlyniad trosedd un (sef Adda). Ond tywallt maddeuant ar dyrfa enfawr o bobl oedd canlyniad beth wnaeth y llall (sef Iesu y Meseia) — ie, maddeuant yn rhodd gan Dduw!

